


Për përdorim nga punonjësit e 
Policisë së Shtetit

MANUALI I 
ETIKËS 

POLICORE



Ky dokument është prodhuar me ndihmën financiare të Bashkimit Evropian. 
Pikëpamjet e shprehura këtu nuk mund të konsiderohen në asnjë mënyrë se 
pasqyrojnë opinionin zyrtar të Bashkimit Evropian. Përmbajtja e tij është 
përgjegjësi e vetme e Policisë së Shtetit Shqiptar.

     Hyrje
Kodi etik policor është përmbledhje 
e vlerave njerëzore, etike, morale, 
profesionale dhe ligjore në sjelljet 
dhe veprimet e policisë me qytetarët. 
Orientimi tek qytetarët është përparësia 
kryesore e Policisë së Shtetit. 
Shpejtësia, saktësia, profesionalizmi, 
sjellja etike, urtësia, korrektësia, 
paanësia, pa dallim pozite shoqërore, 
bindjeje dhe orientimi politik, profesioni, gjinie, moshe, feje, ideje, 
krahine, orientimi seksual, si dhe këmbëngulja për të siguruar zgjidhje e 
shërbime që i tejkalojnë parashikimet e qytetarëve duhet të jenë aspirata 
që udhëheqin çdo punonjës policie në veprimet e tij, në mënyrë që të 
përmbushen nevojat e qytetarëve dhe të zgjidhen situatat në çdo rrethanë 
e vështirësi. 

Qëllimi i hartimit të këtij manuali lindi si nevojë e përpjekjeve të Policisë 
së Shtetit për forcimin e kulturës së integritetit brenda organizatës, 
udhëheqjes së policimit nga vlera dhe etika që t’u shërbejë punonjësve të 
policisë për të ndërtuar sjellje sa më etike e profesionale. 

Punonjësi i policisë duhet të ndërtojë marrëdhënie të forta me qytetarët, 
të rrisë garancinë dhe të nxisë kënaqësinë prej shërbimeve policore, të 
sigurojë e garantojë mbështetje prej tyre, të ofrojë siguri dhe besim të 
qëndrueshëm, të garantojë zgjidhje, pavarësisht nga rreziqet për veten, në 
shërbim të qytetarëve; të kujdeset për qytetarët, të japë shembullin për të 
tjerët dhe të sigurojë zgjidhjen më të mirë të mundshme; të mos largohet 
në asnjë rrethanë nga qytetarët derisa problemi apo kërkesa e tyre të jetë 
adresuar e zgjidhur; t’u paraprijë nevojave të qytetarëve, të veprojë shpejt, 
saktë e me përparësi, të vendosë dhe zbatojë prioritete në situata të vështira, 
të garantojë e të sigurojë shërbimin më të mirë të mundshëm; të dëgjojë me 
urtësi, të shprehë dhe prezantojë qartë e vazhdimisht standarde të larta të 
shërbimit ndaj qytetarëve dhe të japë llogari  para tyre. Punonjësi i policisë 
duhet të parandalojë sjelljet antiligjore të të tjerëve. Gjithë komuniteti sheh, 
interpreton dhe vlerëson sjelljen e punonjësit të policisë, ndaj ai duhet të 
jetë model i etikës, profesionalizmit, kulturës e urtësisë, sepse kështu do 

të mund të dalim kryelartë përballë bashkëqytetarëve tanë, me kërkesa për 
respektimin e ligjit, rregullit, rendit dhe drejtësisë. 

Qytetari shikon tek punonjësi i policisë pasqyrën e forcës së zbatimit të 
ligjit, autoritetin e zbatimit të ligjit, mbështetësin në momente, kohë dhe 
situata të vështira, ka besimin se do ta zgjidhë situatën, ndaj përgjegjësia, 
përgjegjshmëria, përkushtimi, profesionalizmi, sjellja etike, korrektësia 
dhe zgjidhja ligjore janë parësore për punonjësin e policisë.

Manuali do të shërbejë për të menaxhuar situatat etike, duke ndihmuar 
punonjësit të mendojnë, veprojnë dhe marrin vendimet e duhura gjatë 
kohës së punës dhe jashtë saj.

Me këtë manual, Policia e Shtetit ju jep në dorë një kod garancie se do të 
jetë mburojë e pathyeshme për çdo punonjës që zbaton ligjin dhe Kodin e 
Etikës dhe njëkohësisht do të jetë kallëzuese, përjashtuese dhe ndëshkuese 
absolute e kujtdo që e cenon atë.

Manuali i Etikës për punonjësin e policisë është një dokument thelbësor 
dhe i domosdoshëm për Policinë e Shtetit.

DREJTORI I PËRGJITHSHËM 
I POLICISË SË SHTETIT

Drejtues Madhor 
Muhamet RRUMBULLAKU

MIRËNJOHJE
Ky manual u hartua nga grupi i punës me punonjës nga strukturat e Drejtorisë 
së Përgjithshme të Policisë së Shtetit, me mbështetje të projekteve CIDS 
dhe EU4LEA me angazhimin e koordinatorit të CIDS-it dhe ekspertit 
afatshkurtër të kontraktuar nga Projekti i EU4LEA-s dhe u finalizua nga 
punonjësit e Drejtorisë së Standardeve Profesionale me mbështetjen e 
Zëvendësdrejtorit të Përgjithshëm të Policisë së Shtetit, përkatësisht:

Sokol BIZHGA 	 Zëvendësdrejtor i Përgjithshëm i Policisë 		
			   së Shtetit

Ylli VASILI		  Drejtor i Drejtorisë së Standardeve Profesionale

Berti KOXHA		 Shef i Sektorit të Performancës

Grupi i ekspertëve

Arjan DYRMISHI		  Koordinator i projektit CIDS

Giovanni PASQUA		  Ekspert afatshkurtër i Projektit EU4LEA

Ç’ është manuali i etikës
Manuali i etikës dhe integritetit policor është hartuar për të mbështetur 
punonjësit e Policisë së Shtetit në kryerjen e detyrave të tyre në përputhje 
me etikën.

Fokusi tek policimi etik përbën një nga aspektet kryesore në përpjekjet 
për forcimin e integritetit dhe përpjekjet e organizatave policore për të 
parandaluar korrupsionin. Thelbi etik i policimit bazohet në parimet 
kryesore të jetës publike, siç janë: ligjshmëria, përgjegjshmëria, barazia, 
paanshmëria, transparenca, integriteti, efiçenca, drejtësia, të cilat së 
bashku me llogaridhënien, proporcionalitetin e përdorimit të forcës dhe 
mbrojtjen e interesave publike dhe të individit, reflektohen dhe në rregullat 
e etikës dhe sjelljes në Policinë e Shtetit.

Hartimi i këtij manuali lindi si nevojë në kuadrin e përpjekjeve të Policisë 
së Shtetit për forcimin e kulturës së integritetit brenda organizatës dhe 
përpjekjeve të saj për të forcuar besimin për të nga  publiku. 

Forcimi i integritetit dhe udhëheqja e policimit nga vlerat dhe etika janë 
përcaktuar si objektiva të Policisë së Shtetit në dokumentet e saj strategjike, 
si dhe në bazën ligjore dhe rregullat organizative. 

Por miratimi i kuadrit ligjor është vetëm një nga hapat në rrugën e ndërtimit 
të një organizate policore të udhëhequr nga etika dhe kultura e integritetit. 
Ky manual është hartuar me qëllim që t’u shërbejë punonjësve të policisë 
për të ndërtuar sjellje dhe rutina profesionale të mbështetura në etikë.

Në thelb manuali trajton se si përmes sjelljes së tyre punonjësit e Policisë 
së Shtetit mund të kontribuojnë në ndërtimin e një kulture organizative të 
udhëhequr nga integriteti dhe etika. Manuali u shërben si drejtuesve ashtu 
dhe punonjësve të policisë pasi i ndihmon ata për të vlerësuar më mirë 
performancën e punonjësve të policisë, por edhe të rinjve që në të ardhmen 
synojnë të hyjnë në radhët e Policisë së Shtetit, pasi ata mund të nisen nga 
vlerat etike si motivim për t’u bërë pjesë e organizatës.  

Çfarë synon manuali i etikës
Manuali i etikës ka dy qëllime kryesore. Në radhë të parë manuali ka 
për qëllim të ndihmojë punonjësit e policisë për të njohur etikën, vlerat 
e policimit dhe qasjet e ndryshme ndaj etikës. Së dyti, manuali ka për 
qëllim të ndihmojë në krijimin e mjedisit të përshtatshëm dhe kushtet që 
punonjësit e policisë të mësojnë se si të zgjidhin dilemat etike me të cilat 
pritet të përballen gjatë ushtrimit të detyrës. 

Njohja dhe përvetësimi i etikës janë të domosdoshme dhe parakusht për 
zbatimin e etikës. Nuk mund të pritet nga punonjësit e policisë të zbatojnë 
diçka të cilën nuk e njohin më parë. Manuali i etikës bën të mundur që 
punonjësit e policisë të njohin etikën, të marrin vendimet e duhura dhe të 
kuptojnë dhe mendojnë se përse i marrin ato vendime dhe jo të tjera. 

Manuali i etikës pasqyron parimet dhe vlerat e parashikuara në rregullat 
e etikës së Policisë së Shtetit dhe t’u japë punonjësve të policisë mjetet e 
duhura për të interpretuar dhe menaxhuar situatat etike.

Manuali i etikës do t’u vijë në ndihmë punonjësve të policisë që të mësojnë 
se si të marrin vendimet e duhura, duke menduar mbi pasojat e vendimeve 
të gabuara dhe duke marrë përgjegjësinë për ato vendime.

Manuali i drejtohet çdo punonjësi të policisë në detyrë, duke filluar nga 
kandidatët e rinj, punonjës të saporekrutuar dhe të të gjitha niveleve të 
tjera,duke marrë parasysh specifikën e çdo shërbimi të policisë. 

Edhe pse rregulloret dhe kodi i etikës parashikon detyrimin për çdo 
punonjës policie që të përvetësojë dhe zbatojë parimet dhe normat e etikës 
policore, përvetësimi i etikës në mënyrë të zbatueshme mund të realizohet 
vetëm nëpërmjet njohjes nga punonjësit e policisë të situatave praktike dhe 
reale.

Manuali i etikës do t’i ndihmojë punonjësit e policisë që t’i qartësojnë këto 
pasoja dhe jo vetëm të veprojnë në mënyrë etike por dhe të mendojnë në 
mënyrë etike në vendimet që marrim si gjatë kohës së punës dhe jashtë saj.

Nëpërmjet vendosjes së punonjësit të policisë në situata praktike reale 
manuali i ndihmon ata në forcimin e vendimmarrjes etike.

Etika dhe rëndësia 
Përkufizimi i etikës 

Etika është një tërësi parimesh mbi sjelljen e drejtë, një sistem vlerash 
morale, rregullash dhe standardesh që udhëheqin sjelljen e një personi apo 
të anëtarëve të organizatës. 

Përse nevojitet etika

•	 Punonjësit e policisë në mënyrë të vazhdueshme gjenden në pozitat e 
të marrit vendime të natyrës etike. Për këtë është e rëndësishme që ata 
të dinë se çfarë janë situata etike dhe pasojat e vendimit të marrë në 
këtë situatë. 

•	 Bërja e gjësë së duhur për motive të gabuara nuk është etike. Prandaj, 
një organizatë policore, e cila udhëhiqet nga vlerat e shërbimit ndaj 
publikut dhe respektimit të të drejtave të qytetarëve, nuk mund të 
shmangë analizën e motiveve të veprimeve të punonjësve të saj.

Situatat etike

Situata etike merr në konsideratë kontekstin specifik të një veprimi. Sado 
të detajuara të jenë rregullat e parashikuara, përsëri punonjësit e policisë 
do të gjenden në situata në të cilat do të duhet të marrin vendime ose 
ndryshe në situata etike. 

Parimet e vendimmarrjes etike

•	 Të menduarit në bazë të rregullave

•	 Të menduarit në bazë të detyrës

•	 Të menduarit në bazë të pasojave të vendimmarrjes

•	 Të menduarit në bazë të kujdesit për të dhënë shërbimin

Verifikimi paraprak i një vendimi etik

•	 A është vendim i ligjshëm? 

•	 A i shkel ky vendim rregullat, ligjet dhe Kushtetutën?

•	 A është vendim i drejtë dhe i barabartë për të gjithë? 

•	 A do të aprovohej ky vendim nga eprorët dhe publiku?

Etika në zbatimin e ligjit 

•	 Njerëzit nuk lindin me etikë, ata bëhen. 

•	 Të gjithë punonjësit duhet të kenë njohuri për situatat etike. 

•	 Në situatat etike, e gabuara apo e drejta varen nga situata. Çdo rast 
është i veçantë dhe meriton zgjidhje të veçantë.

•	 Të gjithë duhet të bëjnë përpjekje për të vepruar në përputhje me etikën, 
ligjin dhe rregulloret e policisë.

•	 Vendimmarrja etike rrit respektin dhe besimin e publikut tek policia. 

Kutiza 1. Rregullorja e Policisë së Shtetit dhe Etika 

Rregullorja e Policisë së Shtetit përmban elementet e etikës policore. 
Ajo përcakton parimet, standardet dhe normat që rregullojnë sjelljen 
profesionale dhe etike të punonjësit të policisë si gjatë shërbimit 
edhe jashtë tij. Rregullorja parashikon gjithashtu detyrimin për çdo 
punonjës policie për zbatimin e parimeve, standardeve dhe normave të 
Etikës Policore, si dhe përgjegjësitë për shkeljen e tyre. 

Etika, integriteti dhe korrupsioni
Etika dhe integriteti presupozojnë prirjen dhe shqetësimin për të realizuar 
diçka pozitive dhe në shërbim të njerëzve. Korrupsioni, në të kundërt, 
shihet si shembje e vlerave, normave dhe parimeve etike që udhëheqin 
jetën e një organizate dhe të pjesëtarëve të saj. Origjina e fjalës korrupsion 
vjen nga latinishtja, ‘corruptus’, që do të thotë ‘i prishur’ dhe ‘corrumpere’ 
që do të thotë ‘shkatërroj’.

Grupi i Ekspertëve mbi Korrupsionin pranë Interpolit (GEKI) e përkufizon 
korrupsionin si ‘çdo veprim ose mosveprim nga individë ose organizata, 
publike ose private, në kundërshtim me ligjin ose besimin për qëllime 
përfitimi’.

Prandaj korrupsioni shihet si i gabuar dhe si një kërcënim ndaj demokracisë, 
mirëqeverisjes, sigurisë, ligjit, mbrojtjes së qytetarëve dhe pronës.

Diskutimi mbi etikën dhe korrupsionin përqendrohet në atë se si organizata 
e policisë të sillet dhe veprojë në mënyrë etike dhe të përbëhet nga njerëz 
të cilët udhëhiqen nga standardet më të larta morale dhe personale. 

Për shkak të fokusit gjithnjë në rritje ndaj etikës dhe mjedisit të policimit, 
i cili ka ardhur duke u bërë gjithnjë e më kompleks dhe sfidues, diskutimi 
mbi etikën dhe korrupsionin policor është bërë më i rëndësishëm. 

Për pasojë, integrimi i etikës dhe forcimi i integritetit në policim kanë marrë 
rëndësi të veçantë dhe shihen si të pandashme nga policimi demokratik.

Ndryshe nga korrupsioni i kryer nga zyrtarë të tjerë të shtetit, publiku e 
sheh korrupsionin policor se ka pasoja më të rënda, dhe kjo për dy arsye:

Së pari, sepse publiku pret që shërbimet e policisë të garantojnë 
zbatimin e ligjit dhe kontrollojnë sjelljen e të tjerëve, përfshirë atë të 
zyrtarëve të tjerë të shtetit. Kështu që nëse humbet besimin tek policia 
atëherë bëhet më e vështirë për publikun të besojë se ndonjë institucion 
tjetër mund të zbatojë ligjin dhe të ruajë rendin publik.

Së dyti, një pjesë e konsiderueshme e aktivitetit të policisë kryhet 
larg syve të publikut të gjerë, pasi përfshin në një pjesë të madhe 
veprimtarinë e policisë kundër kriminelëve apo keqbërësve, e cila 
kryhet në fshehtësi. Kjo distancë nga publiku e bën punën e policisë 
më pak transparente se sa aktivitetet e tjera të shtetit, dhe që policia 
të jetë e pranueshme për publikun duhet që publiku të ketë më shumë 
besim tek shërbimi policor se sa tek agjencitë e tjera të shtetit.

Kutiza 2. Karakteristikat që duhet të kenë punonjësit me 
integritet

Maturia: aftësia për të dalluar mes virtyteve konfliktuale dhe për të 
vendosur ndërmarrjen e veprimit më të mirë 

Besimi: besnikëria në marrëdhëniet ndërmjet punonjësve të policisë 
dhe qytetarëve, kolegëve dhe eprorëve

Vetëkontrolli ndaj interesave vetjake: pa këtë, punonjësit mund të 
shfrytëzojnë autoritetin e tyre për qëllime vetjake.

Kuraja: mesatarja mes frikës dhe guximit të tepërt.

Ndershmëria intelektuale: mosdija e diçkaje dhe aftësia për ta pranuar. 

Drejtësia dhe toleranca: dhënia e masës së duhur ndaj një qytetari, 
edhe kur ky vendim mund të bjerë ndesh me zakone të krijuara apo 
pritshmëri që do të ishin në kundërshtim me atë vendim.   

Përgjegjësia: synimi për të bërë gjënë e duhur, të kuptuarit qartë 
se çfarë është e drejtë, dhe duke qenë plotësisht të vetëdijshëm për 
alternativat e tjera që mund të ekzistojnë; marrja e përgjegjësisë në 
vend të justifikimeve për gabimet apo gjykim të dobët.

Objektiviteti: Zgjedhja e bazuar në prova dhe gjykimin më të mirë 
profesional.

Lidershipi: kryerja e  detyrës bazuar në dhënien e shembullit të mirë.

Etika dhe konflikti i interesit 
Shpesh në media dhe më gjerë në debatin publik raportohet dhe diskutohet 
për konfliktin e interesit. Kjo pasi konflikti i interesit është i dëmshëm dhe 
për këtë arsye rregullohet nga një sërë aktesh dhe ligjesh, përfshirë ligjin 
për konfliktin e interesit.

Por me gjithë shpeshtësinë diskutimit shumë mund të pyesin se çfarë është 
saktësisht një konflikt interesi. Gjithashtu është e rëndësishme të dihet se 
përse konflikti i interesit është me rëndësi për etikën, si dhe çfarë duhet të 
bëjmë për ta shmangur atë. 

Konflikti i interesit është situata në të cilën një zyrtar publik ka një interes 
privat ose personal i cili ndikon mjaftueshëm në zbatimin me objektivitet të 
detyrave të tij/saj zyrtare. Interesi privat ose personal mund të jetë financiar 
ose jo, për shembull për t’i dhënë një avantazh të padrejtë një personi. 

Në vetvete nuk ka asgjë të keqe për një zyrtar që të ndjekë interesat 
private ose personale, për shembull të kërkojë një pozicion më të mirë në 
punë, pagë më të mirë, apo për të ndihmuar një mik apo një të afërm të 
zgjidhë një problem. Problemi lind kur ky interes privat apo personal bie 
ndesh me detyrën zyrtare dhe detyra zyrtare presupozohet të qëndrojë mbi 
interesat private apo personale. 

Policia e Shtetit kërkon nga punonjësit e saj që të jenë sa më objektivë 
dhe të pavarur në kryerjen e detyrës dhe mbi këto baza vlerëson edhe 
profesionalizmin e tyre. Për këtë arsye është me rëndësi të madhe etike 
që, si profesionistë,  punonjësit e policisë të shmangin dhe menaxhojnë 
konfliktin e interesit.  

Konflikti i interesit përfshin abuzimin e dukshëm ose potencial të besimit 
që Policia e Shtetit ka tek punonjësit e saj. Konflikti i interesit i dukshëm 
është situata kur një person do të mendonte në mënyrë të arsyeshme se 
gjykimi i profesionistit është komprometuar, ndërsa konflikti i interesit 
potencial është kur një situatë mund të shpjerë në një konflikt të dukshëm 
interesi.

“Prova e besimit” është një mënyrë e thjeshtë dhe praktike për të përcaktuar 
nëse jemi në një konflikt interesi. Prova e besimit bëhet duke e menduar 
veten në mënyrë imagjinare se jemi përpara kolegëve dhe publikut, dhe 
duke vlerësuar paraprakisht nëse edhe ata do të vepronin në të njëjtën 
mënyrë në një situatë të tillë.

Llojet e sjelljes jo etike 
Korrupsioni është vetëm një formë e sjelljes jo etike. Punonjësit e policisë 
zakonisht kryejnë tri lloj shkeljesh: krim penal, shkelje të disiplinës dhe 
shkelje të etikës. 

Sjellja jo etike ndodh kur një punonjës policie përballet me një konflikt 
ndërmjet rregullave dhe vlerave. Për shembull, nëse një punonjës më i 
vjetër shkakton një aksident me automjetin e policisë dhe i kërkon kolegut 
më të ri që të mos e raportojë, çfarë duhet të bëjë ai: të zbatojë rregullat 
dhe ta raportojë aksidentin apo të respektojë vlerat e besnikërisë dhe 
solidaritetit ndaj kolegëve dhe të heshtë? 

Nëse vendos të mos e raportojë shkeljen ai është sjellë në mënyrë jo etike, 
pasi ka shkelur vlerat e organizatës të parashikuara në kodin e etikës. Edhe 
pse të dy nuk kanë kryer ndonjë krim, mosveprimi përbën një akt jo  etik. 
Nëse shkelja do të ishte më e rëndë atëherë dallimi ndërmjet korrupsionit, 
krimit dhe sjelljes jo etike bëhet i vështirë për t’u bërë pasi ato mbivendosen 
dhe në varësi të rrethanave mund të përkufizohen në mënyrë subjektive.

Në mënyrë që vlerat e organizatës të zbatohen është e nevojshme që ato të 
materializohen dhe konkretizohen nëpërmjet kodeve, siç janë udhëzimet, 
kodi i etikës, rregullorja e disiplinës, etj.

Me gjithë vështirësinë praktike për t’i dalluar nga njëri-tjetri, rregullat e 
disiplinës dhe kodi i etikës dallojnë nga natyra e tyre. 

Rregullat e disiplinës kanë natyrë reaguese ndërsa kodi i etikës ka 
natyrë parandaluese.

Në mënyrë që t’i zbatojnë më korrektësi, është e nevojshme që punonjësit 
e policisë të njohin ndryshimin ndërmjet tyre, si dhe qëllimet specifike 
që ato kanë. 

Qasja parandaluese synon që t’u japë punonjësve të policisë udhëzimet 
se si t’i marrin vendimet në mënyrë etike dhe pyetjet që ata duhet t’i 
bëjnë vetes. Kjo qasje në thelb synon që në mënyrë specifike të ushqejë 
dhe forcojë sjelljen etike tek secili punonjës policie dhe përmes tyre sjelljen 
e gjithë organizatës.

Qëllimi i qasjes reaguese nga ana tjetër është që të korrigjojë shkeljet 
e integritetit. Kjo kryhet nëpërmjet rregullave strikte të disiplinës dhe 
procedurave që rregullojnë veprimtarinë e mekanizmave të kontrollit të 

brendshëm dhe të jashtëm.

Në rregulloren e disiplinës parashikohen llojet e sjelljes, të cilat në thelb 
nuk përbëjnë sjellje kriminale, por që konsiderohen të papranueshme, si 
dhe masat ndëshkimore përkatëse.  

Kodi i etikës nga ana tjetër parashikon sjelljen që pritet nga punonjësit e 
policisë dhe që ndryshe nga rregullat disiplinës ka natyrë orientuese dhe 
frymëzuese.

Policimi etik 
Policia është institucion me rëndësi jetike për një demokraci. Nëpërmjet 
zbatimit të ligjit policia bën të mundur që asnjë individ apo grup individësh 
të mos i imponohet rendit publik dhe të dëmtojnë interesat e qytetarëve. 
Nëpërmjet angazhimit ndaj interesave të qytetarëve, aftësisë së tyre për 
të kontrolluar kriminalitetin dhe aftësisë për ta bërë këtë në përputhje me 

ligjin, policia bën që një demokraci të mbijetojë.

Por rregullat për zbatimin e ligjit mund të jenë kontradiktore. Punonjësve 
të policisë u duhet të ndalojnë, arrestojnë dhe nëse nevojitet edhe 
neutralizojnë fizikisht apo, si mundësi të fundit, eliminojnë fizikisht 
shtetas të cilët përfshihen në veprimtari jo të ligjshme. Rregullat janë të 
shumta dhe komplekse dhe ka konfuzion dhe mos-dakordësi se si mund të 
vlerësohet nëse policia i ka zbatuar me korrektësi këto ligje dhe rregulla.

Si do të vlerësohet policia për shembull në një operacion kundër narkotikëve 
kur një informator sinjalizon se një trafikant i dyshuar ka drogë në shtëpinë 
e tij? A do të duhet që policia të kontrollojë shtëpinë pa pasur vendim 
gjykate apo të rrezikojë që trafikanti i dyshuar të mund të largohet së bashku 
me drogën, ndërkohë që ndërmerret procedura për marrjen e vendimit? Po 
sikur të mos ketë drogë dhe kur policia të hyjë në banesë i dyshuari të 
konfliktohet me armë me policët dhe të shkaktohen viktima? 

Dilema të tilla janë të shpeshta në punën policore dhe vija ndarëse ndërmjet 
një veprimi të ligjshëm dhe një veprimi të paligjshëm është shumë e hollë. 

Njohja e rregullave dhe ligjeve është e rëndësishme, por vendimmarrja 
etike është ajo që i ndihmon punonjësit e policisë të bëjnë zgjedhjen e 
duhur. 

Vendimmarrja etike
Një punonjës policie është mishërim i vullnetshëm i moralitetit të shtetit. 
Moraliteti i shtetit kodifikohet në sistemin e ligjeve dhe normave. Moraliteti 
i shtetit vihet në lëvizje nëpërmjet veprimeve të punonjësve të policisë, të 
cilët duke kryer punën e tyre vënë në jetë moralitetin e shtetit dhe bëjnë të 
mundur që të zbatohen ligjet dhe sigurohet rendi publik.

Prandaj është shumë e rëndësishme që punonjësit e policisë ta kenë të 
qartë se cila sjellje është e drejtë dhe cila e gabuar, sepse çdo vendim që 
ata marrin reflekton vlerat që mishëron shteti.

Dilema etike me të cilën ballafaqohen punonjësit e policisë konsiston 
në përshtatjen e kompetencave dhe autoritetit që u jep shteti me 
mënyrën se si ata e zbatojnë ligjin në emër të shtetit.

Shumë punonjës të policisë mendojnë se ligjet që synojnë të rregullojnë 
sjelljen e punonjësit të policisë edhe mund të anashkalohen nëse kjo bëhet 

për qëllime të mira. Të tjerë punonjës të policisë mendojnë se shteti nuk është 
mjaftueshëm mirënjohës për punën e tyre apo nuk kujdeset mjaftueshëm 
për ta, dhe i lejojnë vetes të përdorin kompetencat dhe autoritetin që u jep 
shteti për të plotësuar nevoja të tyre profesionale apo personale.

Kutiza 3. Disa hapa drejt vendimmarrjes etike nga punonjësi i 
policisë

•	 Mendo për dilemat etike dhe dallo në mënyrë sa më objektive 
elementët përbërës

•	 Shqyrto alternativat
•	 Vendos për alternativën më etike
•	 Shqyrto mundësitë e zbatimit të alternativës 
•	 Shqyrto pasojat e vendimit  

Njohja dhe përvetësimi i etikës i mësojnë punonjësit e policisë se si t’i 
mposhtin shtysat dhe presionin që vënë në lëvizje këtë forcë devijuese dhe 
për të marrë vendime që udhëhiqen nga vlerat. 

Punonjësit e policisë janë krijesa të ligjit dhe ata nuk duhet të kenë asnjë 
mëdyshje se ligji dhe rregullat duhen respektuar dhe zbatuar gjithmonë.

Moraliteti, kontributi për shoqërinë, siguria e publikut, mbrojtja dhe 
shërbimi janë rezultate të vendimmarrjes etike, ndërsa organizata e policisë 
dhe ligji janë mjetet për arritjen e tyre.

Kutiza 4. Disa pyetje që duhen shtruar kur marrim një vendim 
etik

•	 A shpie vendimi i marrë në krijimin e një rregulli
•	 A është vendimi i ligjshëm
•	 A është i sigurt
•	 A është në përputhje me interesin publik
•	 Nëse shkon keq, si mund ta mbroj veten
•	 A është vendimi proporcional dhe i ndershëm 
•	 A do më bëjë të ndihem mirë 
•	 A është në të mirën e shumicës 
•	 A do ta bëja këtë përpara njerëzve të mi më të afërt

Një vendim konsiderohet etik kur krijon besim, tregon respekt, 
përgjegjshmëri, ndershmëri, përkujdesje dhe është në përputhje me vlerat 
e qytetarisë së mirë. Por një vendim duhet të jetë edhe efektiv, pasi duhet 
të arrijë atë që synohet. Prandaj vendimet e duhura janë gjithmonë edhe 
etike edhe të efektshme.

Vlerat dhe kultura
Kultura në përgjithësi është tërësia e besimeve kolektive, vlerave, 
qëndrimeve dhe njohurive të një shoqërie, e cila manifestohet në formën e 
sjelljes sipas një modeli të përbashkët.

Kultura policore në veçanti është rezultat i vlerave të sjella në organizatën 
policore nga mjedisi më i gjerë shoqëror nga i cili vijnë punonjësit e 
policisë, të cilat kondensohen dhe përqendrohen në mjedisin më të ngushtë 
të organizatës dhe punës policore, për të formuar atë që quhet kulturë 
profesionale e policisë.

Kultura policore përfshin vlerat dhe standardet që ndikojnë në 
modelin e sjelljes dhe praktikat e punës, parë nga mënyra se si 
aplikohen nga punonjësit e policisë’.

Kultura profesionale policore ka aspektet e saj pozitive dhe negative. 

Kultura profesionale luan rol pozitiv në punën e policisë për një sërë 
arsyesh. Ajo u jep mundësinë punonjësve të rinj të mësojnë më shpejt mbi 
punën policore, ushqen ndjenjën e përgjegjshmërisë dhe të përgjegjësisë 
dhe krijon ndjenjën e identitetit dhe solidaritetit. Kultura profesionale 
krijon kornizën që bën të mundur përshtatjen me mjedisin e paparashikuar 
të punës si dhe mund të japë mbështetje morale dhe gjenerojë frymën 
e skuadrës brenda organizatës, të cilat janë të nevojshme për një rol të 

efektshëm të policisë në përmbushjen e detyrës. Ajo gjithashtu mund t’i 
japë një punonjësi policie një orientim praktik për të ushtruar detyrën dhe 
ndihmon në përvetësimin e një sërë praktikash pune, të cilat nuk mësohen 
në shkollë.

Por kultura policore ka dhe aspekte negative të cilat rezultojnë gjithashtu 
prej natyrës së punës së policisë. Një nga tiparet negative të kulturës 
policore është heshtja. Kultura e heshtjes shfaqet në forma të thjeshta kur 
përdoret për mbulimin e gabimeve të sinqerta të kolegëve, por mund të 
përdoret edhe me qëllim fshehjen e akteve që bien ndesh me ligjet dhe 
rregullat.

Tipari i dytë negativ është perceptimi nga punonjësit e policisë se disa 
aspekte të papërshtatshme të sjelljes janë të pranueshme pasi i 
shërbejnë realizimit të detyrës dhe misionit. Në këto rrethana, punonjësit 
e policisë mendojnë se mund të anashkalojnë ose edhe mund të thyejnë 
ligjin duke e relativizuar në konceptin e etikës. Për shembull, në këmbim të 
informacionit i cili mund t’i ndihmojë në gjetjen, arrestimin ose dënimin e 
dikujt që dyshohet se ka kryer një krim më të rëndë ata mund të bëjnë ujdi 
me një kriminel duke premtuar lehtësira për të cilat kanë kompetencë apo 
duke bërë sikur nuk shohin që ai ka shkelur ligjin.

Tipar tjetër negativ i kulturës policore është anashkalimi apo deformimi 
në zbatimin e ligjeve nga punonjësit e policisë me qëllim për të 
përshpejtuar vendosjen e drejtësisë. Kjo shpie në veprime si, manipulimi 
i provave apo dhe përdorimi i dhunës si formë ndëshkimi ndaj të dyshuarve 
të cilët janë shkelës të shpeshtë të ligjit, por për shkeljet që ata kryejnë nuk 
parashikohen dënime të rënda dhe policët vendosin ta japin vetë drejtësinë.

Organizatat policore me integritet janë të ndërgjegjshme për këto tipare të 
kulturës policore dhe krijojnë kushtet për të forcuar aspektet pozitive të 
kulturës profesionale dhe minimizuar aspektet negative. 

Për këtë arsye kultura profesionale është një faktor i rëndësishëm në luftën 
kundër korrupsionit dhe në të njëjtën kohë është treguese e rëndësisë që 
një organizatë policore i kushton integritetit dhe etikës. 

Barazia gjinore, mosdiskriminimi dhe integriteti 
Barazia gjinore është e drejta e barabartë e grave dhe burrave për mundësi 
dhe burime, pavarësisht nga gjinia ose seksi me të cilin kanë lindur. Një 

shoqëri e drejtë dhe përparimtare krijon kushtet dhe nxit barazinë ndërmjet 
gjinive. Sa më e barabartë të jetë një shoqëri, aq më e drejtë është ajo. Policia 
e Shtetit ka një politikë të qartë gjinore e cila synon të nxisë pjesëmarrjen 
dhe rolin e grave në policim por dhe të nxisë barazinë gjinore në shoqëri. 

Por diskriminimi mbi baza gjinore apo grupime të tjera shpesh shfaqet 
në policim për shkak se shoqëritë shpesh shfaqin prirje të cilat u japin 
avantazhe grupeve të caktuara. Këto bëhen burim për diskriminim për të 
cilin punonjësit e policisë duhet të jenë të vetëdijshëm pasi mund të bëhen 
burim për të nxitur sjellje jo-etike. 

Punonjësit e policisë përpiqen gjithmonë të shmangin diskriminimin në 
kontekstin e marrëdhënieve të punës dhe në situata të ushtrimit të detyrës, 
si:

• 	 Vendimmarrja për të ndërhyrë apo mos ndërhyrë, ashpërsia e 
sanksioneve, etj.

• 	 Dhënia e prioritetit për ankesat, trajtimin e rasteve, etj.

• 	 Komunikimi me respekt.

• 	 Ushtrimin e kontrolleve, identitetit, automjeteve, banesave, etj.

Zbatimi i etikës nga punonjësit e Policisë 
Një nga sfidat më të mëdha që lidhen me integritetin policor është njohja 
nga punonjësit e policisë e etikës dhe aspekteve të caktuara të saj në mënyrë 
që punonjësit e policisë të kuptojnë plotësisht së çfarë synon të arrijë etika.

Përfitimet nga zbatimi i etikës janë të shumta pasi etika u kujton punonjësve 
të policisë se çfarë pritet prej tyre dhe shërben për të njësuar njohjen e 

problemeve të caktuara me të cilat ata përballen si dhe për të lehtësuar 
komunikimin ndërmjet punonjësve të policisë.

Manuali i etikës nuk konsiston vetëm në të treguarit se çfarë duhet të bëjnë 
punonjësit e policisë por dhe se si duhet të sillen.

Kutiza 5. Manuali i etikës i ndihmon punonjësit e policisë:

•	 për të dalluar menjëherë një problem apo dilemë etike 
•	 për të identifikuar alternativat e ndryshme për të zgjidhur një 

çështje të caktuar 
•	 për të bërë një zgjedhje të arsyeshme dhe sa më etike të 

alternativës së zgjedhur 
•	 për të vepruar menjëherë në bazë të zgjedhjes së bërë
•	 për të pranuar përgjegjësinë e rezultatit që do të dalë nga 

zgjedhja e bërë 

Nuk mjafton që punonjësit e policisë të mendojnë në mënyrë etike, ata 
duhet që dhe të veprojnë në mënyrë etike.

Manuali i etikës i ndihmon punonjësit e policisë për të adresuar problemet 
etike dhe për të pasur kurajën për të vepruar me etikë.

Trajtimi i një situate të caktuar përmban dy komponentë: reagimin dhe 
veprimin. Ligjet dhe rregulloret fokusohen tek veprimi, që nënkupton se 
për sa kohë që veprimi i kryer është në përputhje me ligjin arsyet që shpien 
në kryerjen e atij veprimi nuk kanë rëndësi. 

Etika, ndryshe nga ligjet shqyrton jo vetëm veprimin por edhe motivet e 
veprimit. Të bësh gjënë e duhur për motive të gabuara nuk është etike. 
Prandaj një shërbim policor i mirë nuk mund të shmangë analizimin e 
motiveve të veprimeve të punonjësve të policisë. 

Njohja e Kushtetutës si mjet për sjelljen me etikë
Profesioni i policisë evoluon dhe legjislacioni dhe normat që synojnë 
rregullimin e veprimtarisë policore ndryshojnë vazhdimisht. 

Ndërsa policimi po hyn me shpejtësi në një epokë të re, ku llogaridhënia 
e punonjësve të policisë bazohet në kombinimin e ligjeve dhe teknologjisë 
si telefonat celularë, kamerat e survejimit në ambientet policore, kamerat 

trupore apo aplikacionet që u bëjnë të mundur qytetarëve të raportojnë 
në kohë reale, është e rëndësishme që punonjësit e policisë të njohin 
Kushtetutën dhe të udhëhiqen prej saj.

Efektiviteti i punës së policisë gjithnjë e më tepër po varet nga marrëdhëniet 
me qytetarët me komunitetin, kështu që është thelbësore që punonjësit e 
policisë të njohin dhe respektojnë të drejtat themelore të qytetarëve.

Dhe sa më shumë thellohen raportet polici-komunitet dhe shteti i së drejtës 
vihet në zbatim, aq më shumë shtohet rreziku që policia të përballet me 
raste të sjelljes jo-kushtetuese. 

Përveçse përbën një dokument i cili mishëron moralin e shtetit Kushtetuta 
përbën dhe një dokument praktik në punën e policisë. Prandaj njohja e 
Kushtetutës si pjesë përbërëse e etikës është një hap i rëndësishëm drejt 
forcimit të integritetit dhe etikës policore. 

Kur punonjësit e policisë sillen si të ishin mbi ligjin, apo të imunizuar 
prej tij, ata rrezikojnë të përfshihen në akte jo-kushtetuese dhe të ngjallin 
ndjenjën e mosbesimit tek komuniteti. 

Vetë përkufizimi i integritetit si “prirja e punonjësve të policisë për t’i 
rezistuar tundimit për të abuzuar me të drejtat dhe privilegjet e profesionit” 
do të thotë respektim i Kushtetutës dhe shtim i vlerës së profesionit dhe 
organizatës policore. 

Prandaj, hedhja e themeleve të sjelljes etike të punonjësve të policisë fillon 
me njohjen dhe zbatimin e Kushtetutës. Jo rastësisht formula e betimit të 
punonjësve të rinj që hyjnë në Policinë e Shtetit i referohet në radhë të parë 
zbatimit të Kushtetutës.

Kutiza 6. Formula e betimit të punonjësve të Policisë së Shtetit: 

“Unë, betohem që besnikërisht do të kryej detyrat e mia, do të zbatoj 
Kushtetutën dhe ligjet e Republikës së Shqipërisë me ndershmëri dhe 
paanshmëri gjatë gjithë kohës. BETOHEM”. 

Njohja dhe respektimi nga punonjësit e policisë i të drejtave themelore 
të parashikuara në Kushtetutë është e rëndësishme edhe për të zvogëluar 
mundësinë e dëmeve financiare që mund t’u shkaktohen të ardhurave të 
shtetit nga humbja e padive për shkelje të këtyre të drejtave. 

Neni 44 parashikon se “Kushdo ka të drejtë të rehabilitohet dhe/ose të 

zhdëmtohet në përputhje me ligjin, në rast se është dëmtuar për shkak të 
një akti, veprimi ose mosveprimi të paligjshëm të organeve shtetërore”.

Edhe kur punonjës të policisë të cilët kanë shkelur të drejtat e shtetasve 
mund të ndëshkohen, dëmi për organizatën e policisë do të mbetet pasi do 
të ndikojë në prishjen e imazhit publik. 

Prandaj policia duhet të bëjë pjesë të kulturës së saj profesionale angazhimin 
ndaj respektimit të Kushtetutës.

Njohja e Kushtetutës i udhëheq dhe lehtëson punonjësit e policisë në 
proceset e përditshme të vendimmarrjes dhe gjykimit si dhe i shton vlerën 
llogaridhënies profesionale. Me gjithë përfshirjen e teknologjisë për të 
rritur llogaridhënien asnjëherë nuk do të jetë e mundur që të monitorohet 
çdo detaj dhe aspekt i veprimtarisë së çdo punonjësi të policisë në të gjitha 
skajet e vendit. 

Kutiza 7. Disa nene nga Kreu II i Kushtetutës, Liritë dhe të 
Drejtat Vetjake, me zbatimin e të cilave policia ndeshet në 
punën e përditshme

Neni 18. Të gjithë janë të barabartë përpara ligjit. 

Neni 21. Jeta e personit mbrohet me ligj. 

Neni 25. Askush nuk mund t’i nënshtrohet torturës, dënimit apo 
trajtimit mizor, çnjerëzor poshtërues.

Neni 27. Askujt nuk mund t’i hiqet liria, përveçse në rastet dhe 
sipas procedurave të parashikuara me ligj. 

Neni 30. Kushdo quhet i pafajshëm përderisa nuk i është provuar 

fajësia me vendim gjyqësor të formës së prerë. 

Neni 32. Askush nuk mund të deklarohet fajtor mbi bazën e të 
dhënave të mbledhura në mënyrë të paligjshme. 

Neni 36. Liria dhe fshehtësia e korrespondencës ose e çdo mjeti 
tjetër të komunikimit janë të garantuara. 

Neni 37. Paprekshmëria e banesës është e garantuar. Kontrollet 
e banesës, si dhe të mjediseve që njësohen me të, mund të bëhen 
vetëm në rastet dhe në mënyrat e parashikuara me ligj. Askujt nuk 
mund t’i bëhet kontroll vetjak jashtë procesit penal, me përjashtim 
të rasteve të hyrjes në territorin e shtetit dhe të daljes prej tij ose 
për të mënjanuar një rrezik që i kanoset sigurimit publik. 

Neni 44. Kushdo ka të drejtë të rehabilitohet dhe/ose të zhdëmtohet 
në përputhje me ligjin, në rast se është dëmtuar për shkak të një 
akti, veprimi ose mosveprimi të paligjshëm të organeve shtetërore. 

Zgjidhja e dilemave etike 
Në përgjithësi dilema etike përkufizohet si një situatë në të cilën punonjësi 
i policisë: 

•	 Nuk e di se cili është veprimi i drejtë që duhet të kryejë.

•	 E ka të vështirë të kryejë atë që është veprimi i drejtë.

•	 Është i tunduar të bëjë zgjedhjen e gabuar.  

Disa nga kategoritë më të shpeshta të dilemave etike janë:  

•	 Gjykimi (ligjshmëria e vendimit)

•	 Detyra (shërbimi i kryer)

•	 Ndershmëria

•	 Besnikëria

•	 Favoret dhe korrupsioni  

Më poshtë jepen kategoritë e dilemave etike dhe renditja e tyre sipas 
rëndësisë.  

Gjykimi dhe ligjshmëria
Gjykimi mund të përkufizohet si kompetenca për të bërë një zgjedhje. 
Natyrshëm, të gjitha dilemat etike përfshijnë situatat ku punonjësit të 
policisë i duhet të bëjë një zgjedhje, si për shembull të pranojë apo të mos 
pranojë një ryshfet.

Megjithatë, diskutimi mbi gjykimin përfshin situata kur të dyja zgjedhjet 
mund të jenë të drejta. Situatat në të cilat një punonjës policie ka të drejtën 
e gjykimit, si për shembull për të këshilluar apo vendosur një gjobë, në 
përgjithësi nuk konsiderohen si dilema etike. 

Shpesh punonjësit e policisë kanë paqartësi mbi rregullat që përcaktojnë se 
cili gjykim është i drejtë. Pra çështja nuk qëndron gjithmonë tek ndarja e 
një gjykimi të drejtë nga një gjykim i padrejtë, por tek fakti se cili gjykim 
është më i drejti. 

Diskutimet e bazuara mbi dilemat gjatë gjykimit janë mjaft të nevojshme 
pasi ndihmojnë në identifikimin e kritereve që punonjësit e policisë i 
cilësojnë si etike si dhe kritereve që kanë mbështetje më të madhe.

Ky diskutim është i rëndësishëm për arsye se zbatimi i ligjit në mënyrë 
totale është i paaplikueshëm, kështu që policia gjithmonë do të përdorë të 
drejtën e gjykimit gjatë zbatimit të ligjit. 

Disa situata në të cilat punonjësit e policisë hasin dilema në 
ushtrimin e kompetencës për të gjykuar e vepruar. 
Situatat në të cilat ndodhen punonjësit e policisë në përmbushjen e detyrave 
të policimit janë të shumëllojshme dhe dinamike, pasi vetë shoqëria është 
dinamike dhe në zhvillim. Në mënyrë që t’u përshtaten këtyre rrethanave 
punonjësit e policisë duhet të njohin dilemat etike më të shpeshta, por më 
së shumti duhet të zhvillojnë logjikën dhe mendimin kritik për të zgjidhur 
dilemat. 

Dilemat e mëposhtme paraqesin raste ku zgjidhja është më e lehtë por dhe 
raste të cilat lihen të hapura në formën e pyetjeve.  

Dilema: Rrethana të vështira të qytetarit  
Një qytetar njofton policinë se një fqinj i tij po ndërhyn në rrjetin elektrik 
për të rilidhur energjinë, të cilën ia kanë ndërprerë për arsye të mos-pagesës 
së faturës së energjisë.

Një punonjës policie caktohet të shkojë për të verifikuar dhe konstaton 
se qytetari që ka shkelur ligjin jeton në kushte shumë të vështira. Banesa 
është e vjetër dhe e ftohtë dhe nëna e tij, me të cilën jeton, është e sëmurë 
rëndë.

Në një situatë të tillë shkelësi i ligjit duket se ka vepruar i detyruar nga 
rrethanat e vështira në të cilat ndodhet. Kjo situatë e vendos punonjësin 
e policisë në një përplasje të brendshme ndërmjet mëshirës që ndjen për 
qytetarët dhe zbatimit të ligjit.

Dilema: Zbatimi me rreptësi i ligjit 
Një punonjës policie ndalon për kontroll një makinë dhe konstaton se 
përdoruesja e mjetit ka pirë alkool ndërkohë që në automjet ka dhe vajzën 
e saj të mitur. Kjo situatë e vendos punonjësin e policisë përpara një 
sërë dilemash. Ta arrestojë përdoruesen e automjetit dhe ta shoqërojë në 
stacionin e policisë, ndërkohë që të kërkojë që dikush tjetër të kujdeset për 
vajzën e mitur, apo ta lejojë të shkojë. Gruaja nuk po përpiqet që t’i ofrojë 
para në këmbim dhe tregohet bashkëpunuese.  

Kjo situatë është e qartë nga ana ligjore, por prapë se prapë punonjësi i 
policisë gjendet në dilemë pasi mendon se zbatimi i ligjit në mënyrë strikte 
mund të mos i shërbejë qëllimit të drejtësisë. Disa punonjës policie mund 
të jenë shumë të qartë për kriteret që i udhëheqin në gjykimin e tyre, të tjerë 
mund të jenë më pak të sigurt mbi rolin etik të policisë.

Dilema: Situatë e paqartë ligjore  
Në përgjigje të një telefonate për dhunë në familje një patrullë e përbërë 
nga dy punonjës policie dërgohet për verifikim.

Punonjësit e policisë ballafaqohen me një situatë ku një çift i divorcuar 

ndan të njëjtën banesë dhe kanë një djalë të vogël. Gruaja nuk punon dhe 
jeton me të ardhurat që ish-bashkëshorti i paguan për mbajtjen e fëmijës.

Burri ka humbur vendin e punës pak kohë më parë dhe nuk ka mundësi 
të paguajë, ndërkohë që angazhohet se do të gjejë një mënyrë që t’ia japë 
paratë shumë shpejt. Gruaja pretendon se ish- bashkëshorti i ka thënë 
dhe më parë se do të paguajë, por nuk e ka bërë dhe debatet e tyre kanë 
përfunduar me tone të larta.

Punonjësit e policisë konstatojnë se nuk është përdorur dhunë, por gruaja 
insiston se mos-pagesa në kohë i ka shkaktuar vështirësi jetese. Punonjësit 
e policisë janë konfuzë për mënyrën se si ta zgjidhin situatën. Dilema këtu 
qëndron në faktin se punonjësit e policisë duan ta zgjidhin situatën, por 
nuk dinë se cila do të ishte zgjidhja më etike. Situata përkeqësohet nga 
fakti se edhe pse deri në atë moment nuk duket të ketë pasur shenja dhune 
ata nuk mund të parashikojnë rrjedhën që mund të marrin gjërat më pas.

Janë të shpeshta situatat ku punonjësit e policisë përfshihen në raste të 
konflikteve familjare ku ka një problem real, por punonjësit e policisë e 
kanë të vështirë të përcaktojnë rrugën që duhet të ndjekin për të marrë një 
vendim etik.

Dilema: Shkelje nga një koleg punonjës policie 
Gjatë kohës që kryen një punë të dytë si roje sigurie në një lokal nate një 
punonjësi policie i duhet të ndërhyjë për të zgjidhur një grindje. Mbasi 
reagon ai konstaton se njëri nga personat e përfshirë në grindje është një 
punonjës policie, i cili është i dehur dhe refuzon të bindet që të dalë nga 
lokali. Personi tjetër pretendon se është sulmuar, por nuk e di se personi i 
dehur është punonjës policie.

Dilema që lind është gjykimi i një rasti ku përfshihet një marrëdhënie 

profesionale apo personale. 

Në mënyrë tipike, raste të tilla punonjësve të policisë u lindin me kolegë të 
cilët gjenden në shkelje të ndryshme si, drejtim i automjetit në gjendje të 
dehur apo shkelje të ndryshme të rregullave të qarkullimit rrugor. 

Detyra dhe shërbimi
Detyra përfshin dy lloje kryesore dilemash. Dilema e parë lidhet me 
detyrën e një punonjësi policie për t’i dhënë zgjidhje një situate të caktuar. 
Për shembull, në rastin e një mosmarrëveshjeje familjare, kur punonjësi 
i policisë konstaton se nuk është kryer ndonjë shkelje e ligjit, cila është 
detyra e tij? A duhet ta zgjidhë situatën përpara se ajo të përshkallëzohet 
deri në kryerjen e një krimi? 

Po kështu, ka punonjës policie, të cilët besojnë se e kanë për detyrë të 
mbrojnë më të dobëtit dhe të varfrit, por të tjerë nuk e ndiejnë një detyrim të 
tillë. Ballafaqimi në diskutime të tilla nxjerr në pah dallimet e opinioneve, 
të cilat janë thelbësore për mënyrën se si punonjësit e policisë e shohin 
rolin e tyre në komunitet. Edhe kjo është një çështje etike.

Dilema e dytë është më e drejtpërdrejtë. Punonjësi i policisë e di se detyra 
kërkon që të ndërmarrë një veprim të caktuar, por mendon se një veprim i 
tillë është i papërshtatshëm ose e konsideron si humbje kohe dhe heziton 
të ndërmarrë veprimin e duhur.

Dilema: Indiferenca 
Është ora 22:00dhe një punonjës policie po kthehet në komisariat për të 
mbyllur turnin kur ndesh në një bllokim trafiku. Duke iu afruar radhës 
së makinave ai konstaton se një automjet është përplasur me bordurën. 
A duhet të ndalojë dhe të ndihmojë për normalizimin e trafikut apo të 
vazhdojë rrugën për në komisariat? 

Në praktikë jo të gjithë punonjësit e policisë e shohin detyrën në mënyrë 
të njëjtë. Analizimi i dilemave të tilla i ndihmon punonjësit e policisë 
që të mësojnë se megjithëse disa qëndrime mund të konsiderohen si të 
justifikueshme dhe të ligjshme, ato mund të mos gjejnë mbështetje nëse 
përkufizohen nga këndvështrimi i detyrës dhe shërbimit. 

Ndershmëria
Në kategorinë e dilemave që lidhen me ndershmërinë, dilemat që shfaqen 
tek punonjësit e policisë janë përdorimi i profesionit për qëllime fitimi, shkeljet 
individuale apo situata që lidhen me arrestimet.

Dilema: Përvetësimi i sendeve me vlerë 
Dy punonjës policie reagojnë ndaj një rasti krimi ku një i dyshuar si 
trafikant narkotikësh gjendet i shtrirë në një rrugicë dytësore i qëlluar 
me armë zjarri. Rrugica është e pandriçuar mirë dhe në afërsi të skenës 
së krimit nuk ndodhet njeri tjetër. Gjatë kontrollit në xhepat e viktimës 
policët gjejnë një shumë parash prej rreth 10.000 Euro. Njëri prej tyre 
thotë se duhet t’i mbajnë për vete paratë dhe t’i ndajnë mes tyre.

Diskutimi dhe reflektimi mbi sjelljen etike në këtë rast mund të kryhet duke 
filluar me dilemën nëse shuma në fjalë do të ishte 20 Euro. Kjo lejon për 
të bërë të mundur të reflektohet nëse është shuma e përfshirë apo veprimi i 
kryer të cilat duhet të përcaktojnë thelbin etik të sjelljes.  

Dilema: Gabim personal  
Gjatë patrullimit me një automjet të policisë një punonjës përplaset me 
një bordurë dhe e dëmton automjetin. Në vendngjarje nuk ka njeri tjetër 



32  │  MANUALI I ETIKËS POLICORE

dhe për të shmangur përgjegjësinë punonjësi i policisë që kreu aksidentin 
mendon të raportojë se automjeti u dëmtua gjatë kohës kur ishte i parkuar 
nga një automjet tjetër, i cili ishte larguar nga vendngjarja. 

Në këtë dilemë punonjësi i policisë përpiqet të mbulojë veprimin e tij duke 
gënjyer apo duke mos dashur të përballet me gabimin e kryer.

Besnikëria
Në situatat ku përfshihet besnikëria punonjësit e policisë duhet të vendosin 
se çfarë duhet të bëjnë kur ballafaqohen me gabime të kryera nga punonjës 
të tjerë. 

Gama e dilemave të tyre në këtë kategori shtrihet nga të qenit dëshmitarë 
të gabimeve relativisht të vogla, si keqpërdorimi i kohës së punës, deri tek 
shkelje të rënda si marrja e ryshfetit, shpërdorimi i burimeve të policisë 
apo abuzimi me të drejtat themelore të shtetasve në dhomat e paraburgimit.

Çfarë duhet të bëjnë punonjësit e policisë kur janë dëshmitarë të përdorimit 
të forcës në mënyrë të tepruar nga kolegët e tyre? Edhe pse mund të mos 
jenë dakord me aktin, a duhet t’u qëndrojnë besnikë kolegëve apo të 
denoncojnë shkeljet e tyre. Një kategori tjetër dileme e përbëjnë dyshimet 
që punonjës policie kanë se kolegë të tyre mund të kenë kryer një krim.

Dilema: Më mbulo
Një punonjës policie i përgjigjet një thirrjeje për të ndërhyrë në një dyqan 
bizhuterish i cili është grabitur. Punonjësi i cili ka arritur i pari në skenën e 
ngjarjes insiston se duhet përpiluar një listë e objekteve të vjedhura. Mbas 
disa ditësh kolegu i tij, i cili kishte arritur pak më vonë në skenën e ngjarjes 
konstaton se punonjësi i policisë ka vendosur një varëse, të cilën ai dyshon 
se është nga sendet e dyqanit që ishte vjedhur. Punonjësi i policisë i thotë 
kolegut se kishte blerë varësen me çmim të lirë, me ofertë. Çfarë duhet të 
bëjë ai në këtë rast? 

Privilegjet dhe ryshfeti
Kur diskutohet për etikën favoret dhe ryshfeti janë të pashmangshme. 
Privilegjet dhe ryshfeti perceptohen në përgjithësi nga publiku, por jo 

vetëm, si një problem i pandashëm nga policimi. 

Edhe pse duken njësoj, ka një dallim ndërmjet tyre. Privilegjet që punonjësit 
e policisë përfitojnë (si ushqim, pije apo karburant falas, shërbime falas 
si larje automjeti, etj.) janë shpesh të lidhura me kulturën që mbizotëron 
në marrëdhëniet ndërmjet policisë dhe publikut. Ryshfeti dhe dhuratat 
nga ana tjetër, u jepen punonjësve të policisë në këmbim të një veprimi 
të caktuar. Si marrja e privilegjeve, ashtu edhe e ryshfetit apo dhuratave janë 
çështje problematike për punonjësit e policisë dhe organizatën policore.

Dilema: Refuzimi i privilegjit
Një punonjës policie është duke patrulluar në zonën e tij. Për të shmangur 
çdo mundësi përfshirjeje në marrëdhënie që konsiderohen të pahijshme 
polici preferon të shmangë konsumimin e pijeve dhe ushqimit në zonën 
ku shërben. Nga eksperienca ai ka mësuar se njerëzit gjithmonë presin 
diçka në këmbim për çdo privilegj. Për shkak se bën shumë vapë polici 
ndalon në një lokal për të blerë një shishe ujë. Shitësi refuzon të marrë 
paratë ndërsa polici insiston se do që të paguajë për ujin. Shitësi mundohet 
që ta bindë duke i thënë se ai nuk ka pse hiqet sikur nuk do ta marrë falas 
ujin pasi edhe policët e tjerë e pranojnë një gjë të tillë. Shitësi më në fund 
i pranon paratë, por e ironizon duke i thënë se do u thotë kolegëve të tij se 
sa i ndershëm është. Cili është reagimi i duhur në këtë situatë?

Dilema: Refuzimi i ryshfetit 
Një punonjës i ri policie i sapo-caktuar në patrullën e qarkullimit rrugor 
lajmërohet të shkojë të menaxhojë një situatë aksidenti të lehtë ku janë 
përfshirë dy automjete. Mbas përfundimit të procedurës për përcaktimin e 
përgjegjësive në aksident punonjësi i policisë lajmëron për dërgimin e dy 
auto-transportuesve për të shpënë automjetet për riparim.

Me të mbërritur, shoferi i auto-transportueses i jep policit kartëvizitën 
dhe 1.000 lekë dhe i premton se do t’i paguajë këtë shumë për çdo rast 
autotransporti të automjeteve të aksidentuara nëse i telefonon atij për të 
kryer shërbimin. Ai i thotë se ka marrëveshje të tillë me disa kolegë të tij 
të cilët kanë mbetur mjaft të kënaqur. 



34  │  MANUALI I ETIKËS POLICORE

Probleme dhe justifikime që shpien në vendimmarrje jo 
etike dhe mënyra alternative të menduari për zgjidhjen 
e dilemave etike 
Një nga rregullat themelore të policimit etik dhe element bazë i integritetit 
është detyrimi i punonjësve për të raportuar shkeljet të ndryshme të kryera 
nga kolegët gjatë dhe për shkak të detyrës.

Megjithatë, punonjësit e policisë hasin vështirësi në zbatimin në praktikë 
të këtij detyrimi dhe një nga barrierat që e pengon zbatimin e këtij rregulli 
është kultura e heshtjes, e cila përbën një nga elementët e kulturës policore.

Ky seksion paraqet disa skenarë të cilët përmbajnë justifikime që shpesh 
përdoren nga punonjës policie kur duan të shmangin që të veprojnë në 
përputhje me vlerat themelore të policimit apo të reagojnë për gjëra të 
padrejta.

Skenarët shoqërohen me alternativa reagimi ndaj dilemave të ndryshme me 
të cilat punonjësit e policisë mund të ndeshen dhe parashtrojnë mënyra të 
menduari të cilat mund të përdoren për të filluar një diskutim apo folur për 
çështje etike. Po kështu jepen dhe sugjerime për fjali që mund të përdoren 
kur punonjësi i policisë vendos të ballafaqohet me veprimet e dikujt tjetër.

Skenarët u shërbejnë punonjësve të policisë për të përvetësuar në mënyrë 
vetjake se si të adresojnë situatat etike kur ata ndeshen me to. Disa skenarë 
tregojnë se si mund të ndërmerret një reagim formal raportimi, për rastet 
kur duket qartë se ka shkelje të rregullores, sipas së cilës duhet raportuar 
në instancat përkatëse. 

Probleme të 
shpeshta etike

Justifikime që 
përdoren për të 

mos folur

Mënyra 
alternative të 

menduari për të 
nxitur reagimin

Një mundësi 
korrekte 
reagimi

1.	Një koleg 
të kërkon të 
falsifikosh 
një raport të 
dorëzimit të 
turnit.

	Nuk ia vlen 
të hap telashe 
duke tërhequr 
vëmendjen për një 
çështje të tillë.

	Ndoshta bëhet 
fjalë për një 
rast të vetëm 
dhe nuk ia vlen 
të tregohem i 
ngurtë.

	Më mirë të 
pranoj se sa të 
bëhem shkak 
që kolegut t’i 
krijohen telashe.

	Nëse e bëj të qartë 
pozicionin tim 
atëherë kolegu me 
siguri do të më 
respektojë. 

	Po sikur raporti të 
duhet për ndonjë 
hetim më vonë?

	Duhet ta ndaloj 
këtë gjë. Nëse bëj 
këtë gjë sot, kush e 
di se çfarë do të më 
kërkojnë të bëj më 
vonë?

Jo, nuk mund 
ta bëj atë që më 
kërkon. Di që të 
tjerë kanë hyrë 
në telashe për 
gjëra të tilla.

2.	Mëson për një 
marrëdhënie 
jo të 
përshtatshme 
të një kolegu 
me një 
dëshmitare të 
mbrojtur.

	Nuk është 
problemi im. 
Nuk dua të 
përfshihem në 
këtë mesele.

	Janë të rritur dhe 
e dinë vetë se 
çfarë bëjnë.

	Duhet të flas sepse 
me sa shoh nuk e 
paska idenë se sa 
e papërshtatshme 
është kjo gjë.

	Është konflikt 
i pastër interesi 
dhe duhet të flas 
përpara se të bëhet 
problem. 

	Ky koleg po 
përfiton nga situata 
në të cilën ndodhet 
ai person dhe është 
duke keqpërdorur 
kompetencën. 

Kjo situatë po 
bëhet tepër e 
koklavitur. A 
i ke menduar 
pasojat që mund 
të kesh? 

3.	Bëhesh 
dëshmitar i 
një sjelljeje 
jo etike të 
kolegut ndaj 
një qytetari. 

	Nuk ka faj, gjithë 
ky stres…

	Ai ka më shumë 
eksperiencë se 
unë dhe e di se 
cilat metoda 
funksionojnë më 
mirë me njerëzit. 

	Dihet se është më 
mirë për policinë të 
sillesh në mënyrë 
sa më etike edhe 
kur kjo duket e 
vështirë për t’u 
bërë. 

	Është pjesë e 
punës.  

Kjo punë do 
shumë durim. 
Është më mirë të 
jemi të qetë dhe 
të mendojmë se 
ai njeri do të na 
duhet në anën 
tonë ndonjë ditë. 

4.	Konstaton 
keqpërdorim 
të automjetit të 
policisë. 

	Më mirë të bëj 
sikur nuk pashë 
gjë. 

	Epo nuk ka 
problem. Pajisjet 
vjetrohen 
dhe prishen 
kështu që do të 
zëvendësohen 
dikur…

	Nuk ndihem mirë 
kur shoh gjëra të 
tilla. Gjërat që 
kemi duhet t’i 
mirëmbajmë. 

	Nuk kam hyrë në 
këtë punë që të 
shoh gjëra të tilla 
dhe të mos reagoj. 
	Keqpërdorimi i 

pajisjeve na prek të 
gjithëve, kështu që 
duhet të reagoj. Me 
gjithë ato gjëra që 
na mungojnë këto 
që kemi duhet t’i 
ruajmë. 

Vërtet të duket 
se është gjë 
e mirë kjo që 
bëre. Mendoj 
së është kundër 
rregullave 
dhe nuk është 
korrekte pasi 
mund t’u mbetet 
përgjegjësia 
atyre të turnit 
tjetër. 

5.	Mëson për 
kolegë që 
pranojnë 
privilegje apo 
dhurata.

	Nuk i bën dëm 
askujt.

	Kështu mbahen 
marrëdhëniet me 
njerëzit. Nuk dua 
to ofendoj duke 
u thënë se kanë 
bërë keq.

	Në këtë lokal 
gjithmonë i kanë 
qerasur policët. 

	Çfarë do si 
shpërblim për 
qerasjen? Me siguri 
do të gjendemi në 
konflikt interesi. 

	Me kalimin 
e kohës do të 
komprometohet me 
gjëra më të mëdha. 

	Po bëra sikur nuk 
kam parë gjë do të 
komprometoj edhe 
punën time. 

Mendoj se 
është më mirë 
ta refuzojmë 
pasi biem në 
konflikt interesi 
dhe do ta kemi 
më vështirë më 
vonë. Kush e di 
se çfarë mund të 
na kërkojë. 

6.	Mëson për 
një shkelje të 
një kolegu të 
cilën eprorët 
nuk e kanë 
konstatuar ose 
që mund ta 
kenë mbuluar 
me qëllim.

	Do të jetë më e 
lehtë nëse bëj 
sikur nuk kam 
mësuar gjë.

	Nuk kam 
zgjidhje tjetër, 
nëse nuk bëj 
sikur nuk di 
gjë do të kem 
problem në 
marrëdhëniet me 
kolegët.

	Po raportova 
ata të Drejtorisë 
së Standardeve 
do të na fusin të 
gjithëve në sitë. 

	Nuk kam 
pse rrezikoj 
reputacionin tim 
se dikush bën 
zgjedhjen e gabuar.

	Dikush duhet 
të flasë këtu. 
Ky person e ka 
llogaritur gabim 
nëse ka menduar 
se do pranoj një 
situatë të tillë.

	Kjo është një gjë që 
komprometon tërë 
policinë, nuk mund 
të anashkalohet. 

Më fal, por nuk 
mund të kthej 
kokën nga ana 
tjetër për një 
gjë të tillë. Nuk 
dua të rrezikoj 
vendin e punës. 

7.	Dyshon 
se kolegë 
ndikohen nga 
paragjykime 
ndaj grupeve 
shoqërore në 
pakicë ose 
vulnerabël.

	Mirë e kanë 
kolegët. Të 
gjithëve u ka 
ardhur në majë të 
hundës me këta, 
vetëm telashe 
sjellin. 

	Sapo kam filluar 
punë dhe ndoshta 
është herët të 
ndërhyj për gjëra 
të tilla.

	Policia duhet të 
japë shembullin 
e vet në trajtimin 
e drejtë dhe pa 
paragjykime të 
njerëzve. 

	Është përgjegjësia 
ime të reagoj ndaj 
kësaj që po shoh 
sepse kjo qasje 
duhet të ndryshojë. 

	Duhet që dikush të 
fillojë të sillet në 
mënyrë pozitive, 
përndryshe kështu 
ka për të vazhduar 
dhe mund të bëhet 
më keq. 

Mendoj se 
është më mirë 
të përpiqemi 
të krijojmë një 
marrëdhënie të 
mirë se sa t’i 
paragjykojmë të 
gjithë për shkak 
të disave.

8.	Mëson për 
kolegë që 
abuzojnë me 
përdorimin e 
narkotikëve/
alkoolit.

	Nuk mund të 
jem përgjegjës 
për zgjedhjet e 
të tjerëve.

	Nuk është puna 
ime, më mirë të 
mos përzihem.

	Kjo është një gjë 
serioze sepse janë 
dhe të armatosur.

	Duhet të flas 
me dikë sepse 
ata nuk mund të 
vazhdojnë kështu. 

	Mbase mund të 
kenë nevojë për 
ndihmë dhe nuk 
bën të hiqem sikur 
nuk di gjë. 

Më duket se 
keni nevojë për 
ndihmë dhe 
duhet të flisni 
me dikë për të 
zgjidhur këtë 
problem.

9.	Mëson 
se kolegu 
nënvleftëson 
apo deformon 
një hetim.  

	Në fakt, 
ndonjëherë 
edhe i duhet 
rënë shkurt për 
ta bërë punën.

	Puna nuk bëhet 
asnjëherë 
nëse nuk u 
shmangesh pak 
rregullave. 

	Ata që kanë 
vënë këto 
rregulla duket 
që nuk dinë nga 
kjo punë. 

	Mbase ky person 
nuk i ka të qarta 
arsyet se përse 
duhen rregullat, 
prandaj duhet t’ia 
tregoj. 

	Nuk kam hyrë 
në këtë profesion 
që të shoh kur të 
tjerët bëjnë çfarë 
të duan me ligjin. 

	A nuk bëhemi po 
aq të këqij sa dhe 
kriminelët nëse 
i deformojmë 
ligjet? Kjo 
mënyrë  nuk më 
përshtatet. 

Duhet t’u 
përmbahemi 
rregullave të 
policisë. Po 
vazhduat në 
këtë rrugë 
mund të 
përfundojmë 
edhe me 
humbjen e 
vendit të punës. 

10.	 Bëhesh     
dëshmitar 
i sjelljes 
të vrazhdë 
ndaj një 
qytetari nga 
një koleg.

	Në fakt ia 
bëri borxh me 
atë sjellje, e 
meritonte.

	Mbase ka 
ndonjë hall dhe 
nuk i mbajnë 
nervat.

	Nganjëherë 
policia duhet 
ta tregojë se 
në situata 
të caktuara 
duhet të jetë 
kategorike.  

	Nëse nuk i japim 
fund kësaj mënyre 
mund të lëndojmë 
rëndë ndonjërin.

	Nëse nuk 
ndërhyj që kjo të 
ndalojë mund të 
përkeqësohet dhe 
mund të humbasë 
dhe punën.

	Kjo nuk ishte 
sjellje kategorike, 
ishte sjellje 
agresive.

Mendoj se u 
tregove mjaft 
i vrazhdë me 
atë person. Kjo 
mënyrë me 
siguri do të na 
prishë imazhin 
të gjithëve.

11.	 Toleron 
sjelljen 
maskiliste 
të kolegut

	Na ka ardhur në 
majë të hundës 
me femrat që na 
sjellin në polici 
që nuk janë për 
këtë punë. 

	Policimi nuk 
është punë për 
femra. 

	Gratë janë gjysma 
e shoqërisë. 

	Nuk ka shoqëri 
të sigurt dhe të 
emancipuar pa 
pjesëmarrjen e 
grave në të gjitha 
profesionet.  

Mendoj se 
po arsyeton 
gabim. 
Policimi është 
profesion 
kompleks, 
dhe gratë kanë 
cilësi të cilat 
e rrisin vlerën 
e policimit në 
shoqëri.

Lista e anëtarëve të grupit të punës

Drejtues i Lartë Sokol Bizhga 			   Kryetar

Drejtues i Parë Ylli Vasili				    anëtar

Drejtues i Parë Lutfi Minxhozi			   anëtar

Drejtues i Parë Albert Dervishaj			   anëtar

Drejtues Berti Koxha					     anëtar

Drejtues Arben Gjergji				    anëtar

Drejtues Agron Agalliu				    anëtar

Drejtues Alma Përmeti				    anëtar

Drejtues Gentian Mullaj				    anëtar

Drejtues Medi Çanga					     anëtar

Kryekomisar Miranda Boshnjaku			   anëtar

Kryekomisar Kastriot Lemnusha			   anëtar

Kryekomisar Roland Alushani			   anëtar

Nënkomisar Alma Katragjini 				   anëtar

Znj. Anisa Boçi					     anëtar

Z. Zaho Golemi					     anëtar


